
Istorgia dal dretg
■ L’istorgia dal dretg è la scienza dal
dretg dal passà e dal svilup dals dif-
ferents urdens giuridics. L’object èn
las funtaunas da dretg, las institu-
ziuns giuridicas, las ductrinas giuri-
dicas (dogmas) e las scienzas dal
dretg, en pli l’istorgia da la cultura e
da las ideas dal dretg. L’istorgia dal
dretg ha ses origin en la scienza dal
dretg; ella vegniva pratitgada a partir
dal 16avel tschientaner ad universitads
da giurists erudits, instruids en il dretg
roman ed en il dretg ecclesiastic. Es-
send l’istorgia dal dretg adina stada col-
liada inseparablamain cun il sistem dal
dretg vertent, era ella oravant tut in
rom da la giurisprudenza e mo a l’ur in
rom istoric. Sut l’impressiun da la scola
da dretg istorica, fundada da Friedrich
Carl von Savigny a Berlin, è l’istorgia
dal dretg, basada sin material docu-
mentar, vegnida introducida en il
19avel tschientaner era en Svizra. Ella
ha dà l’impuls a la codificaziun dal
dretg privat sin basa da la tradiziun na-
ziunala. Ils resultas da quella èn tranter
auter il dretg d’obligaziun dal 1881 ed
il Cudesch civil svizzer dal 1912 (Pie-
derTuor). Partind da las ideas da la sco-
la da dretg istorica han ins fundà il
1894–98 sin iniziativa da la Societad
svizra dals giurists la «Sammlung
Schweizerischer Rechtsquellen»
(SSRQ), en la quala mintga chantun
furma in’atgna partiziun. Da
grond’impurtanza per il Grischun èn
ultra da quai las «Fontaunas da dretg
romontschas» (FDR) e las numerusas
dissertaziuns davart l’istorgia dal dretg,
inspiradas respectivamain tgiradas ora-
vant tut da Peter Liver e da Claudio So-
liva.

Perioda dal temp roman fin
al Contract da Verdun (843)

Sut il domini roman (dapi l’onn 15
a.C.) è la provinza Rezia stada sutta-
messa a l’organisaziun imperiala ed al
dretg criminal roman. Ils Rets han però
mantegnì lur dretg d’isanza civil ed
in’autonomia administrativa parziala,
essend che la provinza retica na furma-
va betg ina part centrala da l’Imperi ro-
man, ma aveva il status d’in district ad-
ministrativ ester (latin peregrina). Il
dretg vertent è restà en vigur sut il do-
mini ostrogotic e – substanzialmain –
era sut il domini francon. La Lex Ro-
mana Curiensis (avant il 750) marca la
fin da quell’epoca. Elements dal dretg
german èn vegnids recepids mo pass
per pass.

Perioda da l’onn 843 fin a la fin dal
dretg imperial (14avel tschientaner)
La divisiun da l’Imperi, exequida a Ver-
dun l’onn 843, ha attribuì la Currezia
a Ludwig il Tudestg e l’uvestgieu da
Cuira a l’archuvestgieu da Magonza.
Qua tras è entrà era il dretg penal ger-
man en la Currezia. Quel era caracte-
risà en il temp medieval tempriv ed en
il temp autmedieval da dus princips: 1.
nagin’accusaziun senza plant u denun-
zia dal donnegià, 2. mintga paina pu-
deva vegnir expiada materialmain, per
exempel cun pajar ina tscherta summa.
En il temp autmedieval ed en il temp
medieval tardiv vegnivan ils chastellans
rapinaders criminalisads ed il dretg pe-
nal è daventà pli rigurus per pudair se-
girar la pasch. Ins ha introducì l’u-
schenumnà talion, quai vul dir la pu-
niziun tenor la devisa «egl per egl, dent
per dent». Sche quella n’era betg pus-
saivla, vegnivan decretads chastis ade-
quats, per exempel tagliar giu la detta
d’engirar per avair commess in fauss
engirament. Dal dretg penal canonic
(ecclesiastic) e da quel talian èn vegnids
recepids en il decurs dal 12avel–15avel
tschientaner elements dal dretg penal
da culpa, tenor il qual ins na giuditgava
betg mo l’act criminal sco tal, mabain
era la responsabladad mumentana
(imputabilitad) da l’accusà. Il dretg
criminal german era rigurus envers
quels che na pudevan betg sa defender

ed indulgent envers ils pussants. Il
sentiment per dretg e giustia ha patì
da la pratica savens arbitraria e cor-
rupta.

Perioda dals tschentaments
dals cumins, da las Lias e
da las Terras subditas

Il dretg feudal e quel municipal dal
temp medieval derivan dal vegl dretg
imperial. Il domini feudal ha pudì ve-
gnir realisà en il Grischun mo parzial-
main e tranter il 14avel tschientaner ed
il 1650 ha il stadi – e cun quel era la le-
gislaziun – obtegnì novas furmas e cun-
tegns. Avant la refurmaziun è quai suc-
cedì cun il declin dal sistem feudal ed
a partir dal 1524 e 1526 tras ils Arti-
tgels da Glion. Tranter il 1650 ed il
1800 ha stagnà il svilup dal dretg gri-
schun.

Dapi il temp medieval tardiv fin
viaden il 19avel tschientaner han las
vischnancas e dretgiras rimnà e fixà lur
tschentaments en cudeschs da statuts
(tudestg Landbücher). Il pli vegl cu-
desch da statuts enconuschent è quel
da la Val Müstair dal 1427 che codifit-
gescha vegls dretgs e veglias isanzas ed
in urden detaglià da dretgira penala e
civila. Quest cudesch è vegnì influenzà
fermamain dal Landrecht german im-
portà dal Tirol. Pauc preschent en quel
cudesch è – ultra da termins da suran-
naziun e d’acquist tras giudida – il
dretg roman. In auter exempel èn ils
statuts da la dretgira gualsra da Pra-
lung ch’èn sa sviluppads independen-
tamain da quels da las dretgiras ru-
mantschas ed a basa dal dretg da fraud
e d’ierta da Tavau dal 1501 e 1558.
Quels statuts n’eran ni sistematics ni
cumplets e s’orientavan solitamain al
dretg d’ierta, al dretg da bains ed al
dretg da pegn funsil. L’Engiadin’Ota
possedeva ils statuts communals ils pli
voluminus e detagliads da l’entira Re-
publica. La Lia da las Diesch Dretgiras
e la Lia da la Chadé n’avevan ni dre-
tgiras ni legislaziuns superiuras. Las
dretgiras da la Lia Grischa possedevan

agens statuts criminals, lur dretg civil
e matrimonial eran dentant suttamess
al dretg da concordanza da la Lia Gri-
scha ed a la dretgira d’appellaziun da
quella. Il pli vegl tschentament man-
tegnì da la Lia Grischa datescha dal
1497: i sa tracta d’in scumond da ma-
scras («ir a bagordas»). L’emprima re-
dacziun da ses statuts è vegnida exe-
quida l’onn 1528, la quarta (e davosa)
il 1713.

Il dretg penal dals cumins è restà
substanzialmain fin viaden il 19avel
tschientaner en general in dretg signu-
ril da pasch publica (tudestg herr-
schaftliches Landfriedensrecht). Il
dretg civil cumpigliava dretgs d’isanza
(oravant tut il dretg da bains), dal qual
ina cumpart considerabla n’era den-
tant betg dretg d’isanza codifitgà, ma-
bain dretg constituì (tudestg Sat-
zungsrecht), oravant tut las revisiuns.
Tut en tut manca la sistematica, e las
largias han consequentamain avert las
portas ad abus multifars da vart dals
tribunals ch’èn stads en la Lia Grischa,
pervia da la pussaivladad d’appella-
ziun, main frequents ch’en las duas au-
tras Lias. Generalmain numerus e se-
vers èn ils artitgels cunter la recepziun
da fulasters e l’attribuziun a quels da
dretgs d’acquist e d’utilisaziun da ter-
ren. A partir dal 1469 è sa manifestada
l’influenza da l’uschenumnà Enikli-
brief da Tavau, quai vul dir il princip
da laschar ertar, en cas da decess dals
geniturs, ils descendents (tudestg Eni-
kli, vul dir Enkel = uffants e biadis)
enstagl dals parents en lingia ascen-
denta. Las dunnas n’avevan nagins
dretgs politics ed era sco possessuras da
bains n’avevan ellas nagina vusch en
fatschentas da la corporaziun. Avant
dretgira dastgavan ellas dar perditga
mo en cumpagnia dad umens, persulas
mo sche tals mancavan sco perditgas.
Ellas giudevan però, cuntrari a quellas
en Vuclina, dretgs d’ierta eguals, mal-
grà la preferenza dals figls sco ertavels
da la chasa paterna.

Il dretg matrimonial era, a partir

dal 1524, formalmain secular, el era
dentant anc orientà al dretg canonic
(ecclesiastic-catolic). En la Lia Grischa
giuditgavan las dretgiras ordinarias era
ils cas matrimonials. Pir en il 17avel
tschientaner ha la part catolica sutta-
mess quels al tribunal ecclesiastic, en-
tant ch’ils refurmads han recepì il
dretg matrimonial (oravant tut) daTu-
ritg.

Ils statuts criminals da las dretgiras
eran per part manglus e fragmentars. I
vegniva savens decidì tenor isanza u te-
nor il liber appreziar da la dretgira.
Dapi il 1532 è sa fatga valair l’influen-
za da la constituziun criminala da l’im-
peratur Carl V, l’uschenumnada Caro-
lina. Quel dretg vegniva applitgà
d’intginas dretgiras là nua che l’agen
dretg aveva largias u mancava dal tut-
tafatg. La Carolina cuntegneva intgins
princips novs e progressivs e diversas
differenziaziuns: la malprecauziun, la
tentaziun, l’instigaziun, l’inquisiziun,
il plant uffizial da malfatgs criminals
persequitads d’uffizi (delicts uffizials),
nagin truament senza confess u almain
duas perditgas incontestadas. Las me-
todas inquisitoricas da la Carolina, che
includevan la tortura, e las puniziuns
barbaricas che quella preveseva trade-
schan dentant la brutalitad medievala.
Sia influenza è creschida en il 17avel
tschientaner ed ella è daventada domi-
nanta en il 18avel tschientaner tras
l’urden da malefiz dal 1716 che cun-
tegneva in urden processual commu-
nabel per la dretgira da malfatschents
esters ed in excerpt amplifitgà da la
Carolina per ils cumins. Ses diever era
dentant facultativ. La Carolina è per
finir vegnida declerada impegnativa
per la dretgira republicana da malfa-
tschents esters, creada en ils onns
1760–61 e danovamain l’onn 1782.
En connex cun la persecuziun ed ils
process dad eretics e strias, exequids en
il 17avel e 18avel tschientaner, han ins
surpassà tut ils cunfins dal dretg
uman, da l’onestadad e da la giustia.
Dal rest eran process criminals savens
memia custaivels per ils accusaders ed
ins laschava perquai per exempel mi-
tschar ils accusads paupers u spediva
tals, per spargnar custs, senza audien-
zas penalas pli lungas sur ils cunfins.

L’influenza da l’illuminissem sin il
dretg grischun è stada minimala. Fin
viaden il 19avel tschientaner vegnivan
umens pendids en l’Engiadina Bassa,
dunnas brischadas u najentadas (il
1804 ha la dretgira da Sur Muntfallun
abolì questa metoda d’execuziun). Pir
cun la helvetica èn la tortura, la roda,
il schaffot ed auters instruments anti-
quads svanids per far plazza a princips
ed a praticas illuministicas modernas:
per exempel nagin delict senza lescha
existenta, painas tenor grad da re-
sponsabladad, publicitad dal process.

Il dretg da las Terras subditas ap-
partegneva a la tradiziun dal dretg ta-
lian. Ils subdits dastgavan vegnir giu-
ditgads en cas da delicts en l’intschess
grischun. Ils «Statuti di Valtellina» va-
levan mo per quella vallada ed ils indi-
gens avevan gronda cumpart en la dre-
tgira civila. Cas criminals vegnivan
tractads davant il vicari che na dastgava
betg sentenziar senza l’assistenza ed il
consentiment da l’assessur indigen.
Buorm eClavenna avevan agens statuts
ed eran suttamess als artitgels generals
da la Republica che regulavan las for-
malitads dal process civil e d’arbitradi
– savens cun in uffiziant grischun sco
arbiter. A Clavenna vegniva la func-
ziun dal vicari exequida dal cussegl dals
giurists indigen.

Il svilup suenter il 1803
La mediaziun dal 1803 signifitga ina
modesta cesura positiva dal dretg
chantunal. Dapli ch’ina Dretgira
chantunala criminala per esters e va-
gants n’han ils cumins dentant betg
concedì al Chantun. Ils trais derscha-
ders han surpiglià il 1808 la carica mo

sut la cundiziun che la paina da mort
vegnia abolida. Ils cumins han defendì
vinavant il federalissem extrem e la
negligientscha giuridica tradiziunala
che quel permetteva e nutriva. La re-
visiun dal dretg penal e da la procedura
penala dal 1829, concepida da Gau-
denz von Planta, tradescha l’influenza
da teorias modernas tudestgas (Paul
Anselm Feuerbach) ed era in megliera-
ment essenzial dal dretg vertent. Quel-
la revisiun è dentant vegnida declerada
il 1838 (sfurzadamain) mo sco facul-
tativa per ils cumins, ma impegnativa
per la Dretgira chantunala. Il pass de-
cisiv è succedì il 1851 cun la reorgani-
saziun da las dretgiras e la relaschada
da l’emprim «Cudesch da dretg penal»
dal chantun Grischun, concepì da Jo-
hann Baptista von Tscharner e da Vin-
cenz von Planta a basa dal dretg penal
dal 1829 ed acceptà dals cussegls e cu-
mins cun 54:9 plis. Quest cudesch da
dretg recepescha princips e praticas
modernas e tradescha principalmain
l’influenza da la Baviera (Ludwig An-
dreas Feuerbach) e da Baden, el è den-
tant original per quai che reguarda la
mesira penala (sancziun). Il svilup dal
dretg grischun succeda natiralmain
dapi il 1854 (nova Constituziun chan-
tunala) en accord cun il dretg federal
svizzer. La Dretgira federala procura,
sco instanza d’appellaziun suprema,
che quel vegnia applitgà. L’autoritad
giuridica centrala en il Grischun è sta-
da, suenter il 1850, Peter Conradin
Planta.

La nova organisaziun da las dretgi-
ras criminalas dal 1890 definescha cle-
ramain las obligaziuns e cumpetenzas
da la dretgira criminala cirquitala e
chantunala per impedir che cas cum-
plitgads u custaivels vegnian simpla-
main transferids a la Dretgira chantu-
nala.

Cun la reorganisaziun da las dretgi-
ras dal 1851 e 1854 èn las dretgiras di-
strictualas vegnidas instituidas sco de-
casteris civils. Il nov dretg civil (1861)
e la revisiun da la procedura civila dal
1871, concepids da Peter Conradin
Planta, han surpiglià substanzialmain
l’instrumentari dals meds legals dal
1854 ed amplifitgà quel. Nov è la pro-
cedura giudiziala a bucca ed en scrit, la
pussaivladad d’appellar al plenum da la
dretgira cunter decrets presidials ed il
recurs da cassaziun a la Regenza. En pli
èn vegnidas schlargiadas las cumpeten-
zas da la Regenza sco autoritad da re-
curs civils. La procedura civila, revedi-
da il 1908, ha dentant cedì tut las cum-
petenzas civilas als districts ed augmen-
tà las cumpetenzas dal derschader sin-
gul. Il 1941 ha il nov cudesch da dretg
penal federal sfurzà il Grischun da cre-
ar in uffizi d’inquisiziun e la procura
publica.

La reorganisaziun da las dretgiras
dal 2000 è in cumpromiss tranter las
structuras tradidas ed adattaziuns ur-
gentas per augmentar e garantir la qua-
litad dals decasteris. Las dretgiras cir-
quitalas èn vegnidas dismessas e l’enti-
ra giurisdicziun è vegnida cedida a las
dretgiras districtualas. Il derschader da
pasch cirquital è vegnì remplazzà tras il
mastral. Plinavant han ins francà il
dretg a l’assistenza d’in advocat e la
substituziun tras quel. Tras votaziun
dal 2009 èn tut las funcziuns giuridicas
dad uffiziants da cumin vegnidas trans-
feridas a la dretgira districtuala.

Adolf Collenberg

A partir dal 16avel tschientaner è il dretg penal stà sut l'ensaina da la «Carolina», la con-
stituziun criminala da l'imperatur Carl V.

